
Raghuvansha 16 by Kalidas

ರಘುವಂಶಂ ಸರ್ಗಃ 16 ಕಾಲಿದಾಸಕೃತಂ

ಅಥೇತರೇ ಸಪ್ತರಘುಪ್ರವೀರಾ ಜ್ಯೇಷ್ಠಂ ಪುರೋಜನ್ಮತಯಾ ಗುಣೈಶ್ಚ .
ಚಕ್ರುಃ ಕುಶಂ ರತ್ನವಿಶೇಷಭಾಜಂ ಸೌಭ್ರಾತ್ರಮೇಷಾಂ ಹಿ ಕುಲಾನುಕಾರಿ .. 16-1..

ತೇ ಸೇತುವಾರ್ತಾಗಜಬಂಧಮುಖೈರಭ್ಯುಚ್ಛ್ರಿತಾಃ ಕರ್ಮಭಿರಪ್ಯವಂಧ್ಯೈಃ .
ಅನ್ಯೋನ್ಯದೇಶಪ್ರವಿಭಾಗಸೀಮಾಂ ವೇಲಾಂ ಸಮುದ್ರಾ ಇವ ನ ವ್ಯತೀಯುಃ .. 16-
2..

ಚತುರ್ಭುಜಾಂಶಪ್ರಭವಃ ಸ ತೇಷಾಂ ದಾನಪ್ರವೃತ್ತೇರನುಪಾರತಾನಾಂ .

ಸುರದ್ವಿಪಾನಾಮಿವ ಸಾಮಯೋನಿರ್ಭಿನ್ನೋಽಷ್ಟಧಾ ವಿಪ್ರಸಸಾರ ವಂಶಃ .. 16-3..
ಅಥಾರ್ಧರಾತ್ರೇ ಸ್ತಿಮಿತಪ್ರದೀಪೇ ಶಯ್ಯಾಗೃಹೇ ಸುಪ್ತಜನೇ ಪ್ರಬುದ್ಧಃ .
ಕುಶಃ ಪ್ರವಾಸಸ್ಥಕಲತ್ರವೇಷಾಮದೃಷ್ಟಪೂರ್ವಾಂ ವನಿತಾಮಪಶ್ಯತ್ .. 16-4..

ಸಾ ಸಾಧುಸಾಧಾರಣಪಾರ್ಥಿವರ್ದ್ಧೇಃ ಸ್ಥಿತ್ವಾ ಪುರಸ್ತಾತ್ಪುರಹೂತಭಾಸಃ .
ಜೇತುಃ ಪರೇಷಾಂ ಜಯಶಬ್ದಪೂರ್ವಂ ತಸ್ಯಾಂಜಲಿಂ ಬಂಧುಮತೋ ಬಬಂಧ ..

16-5..

ಅಥಾನಪೋಢಾರ್ಗಲಮಪ್ಯಗಾರಂ ಛಾಯಾಮಿವಾದರ್ಶತಲಂ ಪ್ರವಿಷ್ಟಾಂ .

ಸವಿಸ್ಮಯೋ ದಾಶರಥೇಸ್ತನೂಜಃ ಪ್ರೋವಾಚ ಪೂರ್ವಾರ್ಧವಿಸೃಷ್ಟತಲ್ಪಃ .. 16-6..
ಲಬ್ಧಾಂತರಾ ಸಾವರಣೇಽಪಿ ಗೇಹೇಯೋಗಪ್ರಭಾವೋ ನ ಚ ಲಕ್ಷ್ಯತೇ ತೇ .

ಬಿಭರ್ಷಿ ಚಾಕಾರಮನಿರ್ವೃತಾನಾಂ ಮೃಣಾಲಿನೀ ಹೈಮಮಿವೋಪರಾಗಂ .. 16-7..

ಕಾ ತ್ವಂ ಶುಭೇ ಕಸ್ಯ ಪರಿಗ್ರಹೋ ವಾ ಕಿಂ ವಾ ಮದಭ್ಯಾಗಮಕಾರಣಂ ತೇ .

ಆಚಕ್ಷ್ವ ಮತ್ವಾ ವಶಿನಾಂ ರಘೂಣಾಂ ಮನಃ ಪರಸ್ತ್ರೀವಿಮುಖಪ್ರವೃತ್ತಿಃ .. 16-8..
ತಮಬ್ರವೀತ್ಸಾ ಗುರುಣಾನವದ್ಯಾ ಯಾ ನೀತಪೌರಾ ಸ್ವಪದೋನ್ಮುಖೇನ .

ತಸ್ಯಾಃ ಪುರಃ ಸಂಪ್ರತಿ ವೀತನಾಥಾಂ ಜಾನೀಹಿ ರಾಜನ್ನಧಿದೇವತಾಂ ಮಾಂ .. 16-9..

ವಸ್ವೌಕಸಾರಾಮಭಿಭೂಯ ಸಾಹಂ ಸೌರಾಜ್ಯಬದ್ಧೋತ್ಸವಯಾ ವಿಭೂತ್ಯಾ .
ಸಮಗ್ರಶಕ್ತೌ ತ್ವಯಿ ಸೂರ್ಯವಂಶ್ಯೇ ಸತಿ ಪ್ರಪನ್ನಾ ಕರುಣಾಮವಸ್ಥಾಂ .. 16-10..

ವಿಶೀರ್ಣತಲ್ಪಾಟ್ಟಶತೋ ನಿವೇಶಃ ಪರ್ಯಸ್ತಸಾಲಃ ಪ್ರಭುಣಾ ವಿನಾ ಮೇ .

ವಿಡಂಬಯತ್ಯಸ್ತನಿಮಗ್ನಸೂರ್ಯಂ ದಿನಾಂತಮುಗ್ರಾನಿಲಭಿನ್ನಮೇಘಂ .. 16-11..

ನಿಶಾಸು ಭಾಸ್ವತ್ಕಲನೂಪುರಾಣಾಂ ಯಃ ಸಂಚರೋಽಭೂದಭಿಸಾರಿಕಾಣಾಂ .

ನದನ್ಮುಖೋಲ್ಕಾವಿಚಿತಾಮಿಷಾಭಿಃ ಸ ವಾಹ್ಯತೇ ರಾಜಪಥಃ ಶಿವಾಭಿಃ .. 16-12..

ಆಸ್ಫಾಲಿತಂ ಯತ್ಪ್ರಮದಾಕರಾಗ್ರೈರ್ಮೃದಂಗಧೀರಧ್ವನಿಮನ್ವಗಚ್ಛತ್ .

ವನ್ಯೈರಿದಾನೀಂಮಹಿಷೈಸ್ತದಂಭಃ ಶೃಂಗಾಹತಂ ಕ್ರೋಶತಿದೀರ್ಘಿಕಾಣಾಂ .. 16-13..

ವೃಕ್ಷೇಶಯಾಯಷ್ಟಿನಿವಾಸಭಂಗಾನ್ಮೃದಂಗಶಬ್ದಾಪಗಮಾದಲಾಸ್ಯಾಃ .
ಪ್ರಾಪ್ತಾ ದವೋಲ್ಕಾಹತಶೇಷಬರ್ಹ್ಯಾಃ ಕ್ರೀಡಾಮಯೂರಾ ವನಬರ್ಹಿಣತ್ವಂ .. 16-

14..

ಸೂಪಾನಮಾರ್ಗೇಷು ಚಯೇಷು ರಾಮಾ ನಿಕ್ಷಿಪ್ತವತ್ಯಶ್ಚರಣಾನ್ಸರಾಗಾನ್ .

ಸದ್ಯೋಹತನ್ಯಂಕುಭಿರಸ್ರದಿಗ್ಧಂ ವ್ಯಾಘ್ರೈಃ ಪದಂ ತೇಷು ನಿಧೀಯತೇಮೇ .. 16-15..

ಚಿತ್ರದ್ವಿಪಾಃ ಪದ್ಮವನಾವತೀರ್ಣಾಃ ಕರೇಣುಭಿರ್ದತ್ತಮೃಣಾಲಭಂಗಾಃ .
ನಖಾಂಕುಶಾಘಾತವಿಭಿನ್ನಕುಂಭಾಃ ಸಂರಬ್ಧಸಿಂಹಪ್ರಹೃತಂ ವಹಂತಿ .. 16-16..

ಸ್ತಂಭೇಷುಯೋಷಿತ್ಪ್ರತಿಯಾತನಾನಾಮುತ್ಕ್ರಾಂತವರ್ಣಕ್ರಮಧೂಸರಾಣಾಂ .

ಸ್ತನೋತ್ತರೀಯಾಣಿ ಭವಂತಿ ಸಂಗಾನ್ನಿರ್ಮೋಕಪಟ್ಟಾಃ ಫಣಿಭಿರ್ವಿಮುಕ್ತಾಃ .. 16-

17..

ಕಾಲಾಂತರಶ್ಯಾಮಸುಧೇಷು ನಕ್ತಮಿತಸ್ತತೋ ರೂಢತೃಣಾಂಕುರೇಷು .

ತ ಏವ ಮುಕ್ತಾಗುಣಶುದ್ಧಯೋಽಪಿ ಹರ್ಮ್ಯೇಷು ಮೂರ್ಚ್ಛಂತಿ ನ ಚಂದ್ರಪಾದಾಃ ..
16-18..

ಆವರ್ಜ್ಯ ಶಾಖಾಂ ಸದಯಂ ಚಯಾಸಾಂ ಪುಷ್ಪಾಣ್ಯುಪಾತ್ತಾನಿ ವಿಲಾಸಿನೀಭಿಃ .
ವನ್ಯೈಃ ಪುಲಿಂದೈರಿವ ವಾನರೈಸ್ತಾಃ ಕ್ಲಿಶ್ಯಂತ ಉದ್ಯಾನಲತಾ ಮದೀಯಾಃ .. 16-19..
ರಾತ್ರಾವನಾವಿಷ್ಕೃತದೀಪಭಾಸಃ ಕಾಂತಾಮುಖಶ್ರೀವಿಯುತಾ ದಿವಾಪಿ .

ತಿರಸ್ಕ್ರಿಯಂತೇ ಕೃಮಿತಂತುಜಾಲೈರ್ವಿಚ್ಛನ್ನಧೂಮಪ್ರಸರಾ ಗವಾಕ್ಷಾಃ .. 16-20..
ಬಲಿಕ್ರಿಯಾವರ್ಜಿತಸೈಕತಾನಿ ಸ್ನಾನೀಯಸಂಸರ್ಗಮನಾಪ್ನುವಂತಿ .

ಉಪಾಂತವಾನೀರಗೃಹಾಣಿ ದೃಷ್ಟ್ವಾ ಶೂನ್ಯಾನಿ ದೂಯೇ ಸರಯೂಜಲಾನಿ .. 16-

21..

ತದರ್ಹಸೀಮಾಂ ವಸತಿಂ ವಿಸೃಜ್ಯ ಮಾಮಭ್ಯುಪೇತುಂ ಕುಲರಾಜಧಾನೀಂ .

ಹಿತ್ವಾ ತನುಂ ಕಾರಣಮಾನುಷೀಂ ತಾಂ ಯಥಾ ಗುರುಸ್ತೇ ಪರಮಾತ್ಮಮೂರ್ತಿಂ ..

16-22..

ತಥೇತಿ ತಸ್ಯಾಃ ಪ್ರಣಯಂ ಪ್ರತೀತಃ ಪ್ರತ್ಯಗ್ರಹೀತ್ಪ್ರಾಗ್ರಹರೋ ರಘೂಣಾಂ .

ಪೂರಪ್ಯಭಿವ್ಯಕ್ತಮುಖಪ್ರಸಾದಾ ಶರೀರಬಂಧೇನ ತಿರೋಬಭೂವ .. 16-23..

ತದದ್ಭುತಂ ಸಂಸದಿ ರಾತ್ರಿವೃತ್ತಂ ಪ್ರಾತರ್ದ್ವಿಜೇಭ್ಯೋ ನೃಪತಿಃ ಶಶಂಸ .

ಶ್ರುತ್ವಾ ತ ಏನಂ ಕುಲರಾಜಧಾನ್ಯಾ ಸಾಕ್ಷಾತ್ಪತಿತ್ವೇ ವೃತಮಭ್ಯನಂದನ್ .. 16-24..

ಕುಶಾವತೀಂ ಶ್ರೋತ್ರಿಯಸಾತ್ಸ ಕೃತ್ವಾ ಯಾತ್ರಾನುಕೂಲೇಽಹನಿ ಸಾವರೋಧಃ .

ಅನುದ್ರುತೋ ವಾಯುರಿವಾಭ್ರವೃಂದೈಃ ಸೈನ್ಯೈರಯೋಧ್ಯಾಭಿಮುಖಃ ಪ್ರತಸ್ಥೇ .. 16-
25..

ಸಾ ಕೇತುಮಾಲೋಪವನಾ ಬೃಹದ್ಭಿರ್ವಿಹಾರಶೈಲಾನುಗತೇವ ನಾಗೈಃ .
ಸೇನಾ ರಥೋದಾರಗೃಹಾ ಪ್ರಯಾಣೇ ತಸ್ಯಾಭವಜ್ಜಂಗಮರಾಜಧಾನೀ .. 16-26..

ತೇನಾತಪತ್ರಾಮಲಮಂಡಲೇನ ಪ್ರಸ್ಥಾಪಿತಃ ಪೂರ್ವನಿವಾಸಭೂಮಿಂ .

ಬಭೌ ಬಲೌಘಃ ಶಶಿನೋದಿತೇನ ವೇಲಾಮುದನ್ವಾನಿವ ನೀಯಮಾನಃ .. 16-27..
ತಸ್ಯ ಪ್ರಯಾತಸ್ಯ ವರೂಥಿನೀನಾಂ ಪೀಡಾಮಪರ್ಯಾಪ್ತವತೀವ ಸೋಢುಂ .

ವಸುಂಧರಾ ವಿಷ್ಣುಪದಂ ದ್ವಿತೀಯಮಧ್ಯಾರುರೋಹೇವ ರಜಶ್ಛಲೇನ .. 16-28..

ಉದ್ಯಚ್ಛಮಾನಾ ಗಮನಾಯ ಪಶ್ಚಾತ್ಪುರೋ ನಿವೇಶೇ ಪಥಿ ಚ ವ್ರಜಂತೀ .

ಸಾ ಯತ್ರ ಸೇನಾ ದದೃಶೇ ನೃಪಸ್ಯ ತತ್ರೈವ ಸಾಮಗ್ರ್ಯಮತಿಂ ಚಕಾರ .. 16-29..

ತಸ್ಯ ದ್ವಿಪಾನಾಂ ಮದವಾರಿಸೇಕಾತ್ಖುರಾಭಿಘಾತಾಚ್ಚ ತುರಂಗಮಾಣಾಂ .

ರೇಣುಃ ಪ್ರಪೇದೇ ಪ್ರಥಿ ಪಂಕಭಾವಂ ಪಂಕೋಽಪಿ ರೇಣುತ್ವಮಿಯಾಯ ನೇತುಃ ..
16-30..

ಮಾರ್ಗೈಷಿಣೀ ಸಾ ಕಟಕಾಂತರೇಷು ವೈಂಧ್ಯೇಷು ಸೇನಾ ಬಹುಧಾ ವಿಭಿನ್ನಾ .
ಚಕಾರ ರೇವೇವ ಮಹಾವಿರಾವಾ ಬದ್ಧಪ್ರತಿಶ್ರುಂತಿ ಗುಹಾಮುಖಾನಿ .. 16-31..

ಸ ಧಾತುಭೇದಾರುಣಯಾನನೇಮಿಃ ಪ್ರಭುಃ ಪ್ರಯಾಣಧ್ವನಿಮಿಶ್ರತೂರ್ಯಃ .
ವ್ಯಲಂಘಯದ್ವಿಂಧ್ಯಮುಪಾಯನಾನಿ ಪಶ್ಯನ್ಪುಲಿಂದೈರುಪಪಾದಿತಾನಿ .. 16-32..

ತೀರ್ಥೇ ತದೀಯೇ ಗಜಸೇತುಬಂಧಾತ್ಪ್ರತೀಪಗಾಮುತ್ತರತೋಸ್ಯ ಗಂಗಾಂ .

ಅಯತ್ನಬಾಲವ್ಯಜನೀಬಭೂವುರ್ಹಂಸಾ ನಭೋಲಂಘನಲೋಲಪಕ್ಷಾಃ .. 16-33..
ಸ ಪೂರ್ವಜಾನಾಂ ಕಪಿಲೇನ ರೋಷಾದ್ಭಸ್ಮಾವಶೇಷೀಕೃತವಿಗ್ರಹಾಣಾಂ .

ಸುರಾಲಯಪ್ರಾಪ್ತಿನಿಮಿತ್ತಮಂಭಸ್ತ್ರೈಸ್ರೋತಸಂ ನೌಲುಲಿತಂ ವವಂದೇ .. 16-34..

ಇತ್ಯಧ್ವನಃ ಕೇಚಿದಹೋಭಿರಂತೇ ಕೂಲಂ ಸಮಾಸಾದ್ಯ ಕುಶಃ ಸರಯ್ವಾಃ .
ವೇದಿಪ್ರತಿಷ್ಠಾನ್ವಿತತಾಧರಾಣಾಂ ಯೂಪಾನಪಶ್ಯಚ್ಛತಶೋ ರಘೂಣಾಂ .. 16-35..

ಆಧೂಯಶಾಖಾಃ ಕುಸುಮದ್ರುಮಾಣಾಂ ಸ್ಪೃಷ್ಟ್ವಾ ಚ ಶೀತಾನ್ಸರಯೂತರಂಗಾನ್
.

ತಂ ಕ್ಲಾಂತಸೈನ್ಯಂ ಕುಲರಾಜಧಾನ್ಯಾಃ ಪ್ರತ್ಯುಜ್ಜಗಾಮೋಪವನಾಂತವಾಯುಃ .. 16-

36..

ಅಥೋಪಶಲ್ಯೇ ರಿಪುಮಗ್ನಶಲ್ಯಸ್ತಸ್ಯಾಃ ಪುರಃ ಪೌರಸಖಾ ಸ ರಾಜಾ .

ಕುಲಧ್ವಜಸ್ತಾನಿ ಚಲಧ್ವಜಾನಿ ನಿವೇಶಯಾಮಾಸ ಬಲೀ ಬಲಾನಿ .. 16-37..

ತಂ ಶಿಲ್ಪಿಸಂಘಾಃ ಪ್ರಭುಣಾ ನಿಯುಕ್ತಾಸ್ತಥಾಗತಾಂ ಸಂಭೃತಸಾಧನತ್ವಾತ್ .

ಪುರಂ ನವೀಚಕ್ರುರಪಾಂ ವಿಸರ್ಗಾನ್ಮೇಘಾ ನಿದಾಘಗ್ಲಪಿತಾಮಿವೋರ್ವೀಂ .. 16-

38..

ತತಃ ಸಪರ್ಯಾಂ ಸಪಶೂಪಹಾರಾಂ ಪುರಃ ಪರಾರ್ಘ್ಯಪ್ರತಿಮಾಗೃಹಾಯಾಃ .
ಉಪೋಷಿತೈರ್ವಾಸ್ತುವಿಧಾನವಿದ್ಭಿರ್ನಿರ್ವರ್ತಯಾಮಾಸ ರಘುಪ್ರವೀರಃ .. 16-39..
ತಸ್ಯಾಃ ಸ ರಾಜೋಪಪದಂ ನಿಶಾಂತಂ ಕಾಮೀವ ಕಾಂತಾಹೃದಯಂ ಪ್ರವಿಶ್ಯ .
ಯಥಾರ್ಹಮನ್ಯೈರನುಜೀವಿಲೋಕಂ ಸಂಭಾವಯಾಮಾಸ ಯಥಾಪ್ರಧಾನಂ ..

16-40..

ಸಾ ಮಂದುರಾಸಂಶ್ರಯಿಭಿಸ್ತುರಂಗೈಃ ಶಾಲಾವಿಧಿಸ್ತಂಭಗತೈಶ್ಚ ನಾಗೈಃ .
ಪೂರಾಬಭಾಸೇ ವಿಪಣಿಸ್ಥಪಣ್ಯಾ ಸರ್ವಾಂಗನದ್ಧಾಭರಣೇವ ನಾರೀ .. 16-41..

ವಸನ್ಸ ತಸ್ಯಾಂ ವಸತೌ ರಘೂಣಾಂ ಪುರಾಣಶೋಭಾಮಭಿರೋಪಿತಾಯಾಂ .

ನಮೈಥಿಲೇಯಃ ಸ್ಪೃಹಯಾಂಬಭೂವ ಭರ್ತ್ರೇ ದಿವೋ ನಾಪ್ಯಲಕೇಶ್ವರಾಯ .. 16-

42..

ಅಥಾಸ್ಯ ರತ್ನಗ್ರಥಿತೋತ್ತರೀಯಮೇಕಾಂತಪಾಂಡುಸ್ತನಲಂಬಿಹಾರಂ .

ನಿಃಶ್ವಾಸಹಾರ್ಯಾಂಶುಕಮಾಜಗಾಮಘರ್ಮಃ ಪ್ರಿಯಾವೇಶಮಿವೋಪದೇಷ್ಟುಂ ..

16-43..

ಅಗಸ್ತ್ಯಚಿಹ್ನಾದಯನಾತ್ಸಮೀಪಂ ದಿಗುತ್ತರಾ ಭಾಸ್ವತಿ ಸಂನಿವೃತ್ತೇ .

ಆನಂದಶೀತಾಮಿವ ಬಾಷ್ಪವೃಷ್ಟಿಂ ಹಿಮಸ್ರುತಿಂ ಹೈಮವತೀಂ ಸಸರ್ಜ .. 16-44..

ಪ್ರವೃದ್ಧತಾಪೋ ದಿವಸೋಽತಿಮಾತ್ರಮತ್ಯರ್ಥಮೇವ ಕ್ಷಣದಾ ಚ ತನ್ವೀ .

ಉಭೌ ವಿರೋಧಕ್ರಿಯಯಾ ವಿಭಿನ್ನೌ ಜಾಯಾಪತೀ ಸಾನುಶಯಾವಿವಾಸ್ತಾಂ .. 16-

45..

ದಿನೇ ದಿನೇ ಶೈವಲವಂತ್ಯಧಸ್ತಾತ್ಸೋಪಾನಪರ್ವಾಣಿ ವಿಮುಂಚದಂಭಃ .
ಉದ್ದಂಡಪದ್ಮಂ ಗೃಹದೀರ್ಘಿಕಾಣಾಂ ನಾರೀನಿತಂಬದ್ವಯಸಂ ಬಭೂವ .. 16-46..

ವನೇಷು ಸಾಯಂತನಮಲ್ಲಿಕಾನಾಂ ವಿಜೃಂಭಣೋದ್ಗಂಧಿಷು ಕುಡ್ಮಲೇಷು .

ಪ್ರತ್ಯೇಕನಿಕ್ಷಿಪ್ತಪದಃ ಸಶಬ್ದಂ ಸಂಖ್ಯಾಮಿವೈಷಾಂ ಭ್ರಮರಶ್ಚಕಾರ .. 16-47..

ಸ್ವೇದಾನುವಿದ್ಧಾರ್ಧನಖಕ್ಷತಾಂಕೇ ಭೂಯಿಷ್ಠಸಂದಿಷ್ಟಶಿಖಂ ಕಪೋಲೇ .

ಚ್ಯುತಂ ನ ಕರ್ಣಾದಪಿ ಕಾಮಿನೀನಾಂ ಶಿರೀಷಪುಷ್ಪಂ ಸಹಸಾ ಪಪಾತ .. 16-48..

ಯಂತ್ರಪ್ರವಾಹೈಃ ಶಿಶಿರೈಃ ಪರೀತಾನ್ರಸೇನ ಧೌತಾನ್ಮಲಯೋದ್ಭವಸ್ಯ .
ಶಿಲಾವಿಶೇಷಾನ್ಯಧಿಶಯ್ಯ ನಿನ್ಯುರ್ಧಾರಾಗೃಹೇಷ್ವಾತಪಮೃದ್ಧಿವಂತಃ .. 16-49..
ಸ್ನಾನಾರ್ದ್ರಮುಕ್ತೇಷ್ವನುಧೂಪವಾಸಂ ವಿನ್ಯಸ್ತಸಾಯಂತನಮಲ್ಲಿಕೇಷು .

ಕಾಮೋ ವಸಂತಾತ್ಯಯಮಂದವೀರ್ಯಃ ಕೇಶೇಷು ಲೇಭೇ ಬಲಮಂಗನಾನಾಂ ..

16-50..

ಆಪಿಂಜರಾ ಬದ್ಧರಜಃಕಣತ್ವಾನ್ಮಂಜುರ್ಯುದಾರಾ ಶುಶುಭೇಽರ್ಜುನಸ್ಯ .
ದಗ್ಧ್ವಾಪಿ ದೇಹಂ ಗಿರಿಶೇನ ರೋಷಾತ್ಖಂಡೀಕೃತಾ ಜ್ಯೇವ ಮನೋಭವಸ್ಯ .. 16-51..
ಮನೋಜ್ಞಗಂಧಂ ಸಹಕಾರಭಂಗಂ ಪುರಾಣಶೀಧುಂ ನವಪಾಟಲಂ ಚ .

ಸಂಬಧ್ನತಾ ಕಾಮಿಜನೇಷು ದೋಷಾಃ ಸರ್ವೇ ನಿದಾಘಾವಧಿನಾ ಪ್ರಮೃಷ್ಟಾಃ .. 16-
52..

ಜನಸ್ಯ ತಸ್ಮಿನ್ಸಮಯೇ ವಿಗಾಢೇ ಬಭೂವತುರ್ದ್ವೌ ಸವಿಶೇಷಕಾಂತೌ .

ತಾಪಾಪನೋದಕ್ಷಮಪಾದಸೇವೌ ಸ ಚೋದಯಸ್ಥೌ ನೃಪತಿಃ ಶಶೀ ಚ .. 16-53..

ಅಥೋರ್ಮಿಲೋಲೋನ್ಮದರಾಜಹಂಸೇ ರೋಧೋಲತಾಪುಷ್ಪವಹೇ ಸರಯ್ವಾಃ .
ವಿಹರ್ತುಮಿಚ್ಛಾ ವನಿತಾಸಖಸ್ಯ ತಸ್ಯಾಂಭಸಿ ಗ್ರೀಷ್ಮಸುಖೇ ಬಭೂವ .. 16-54..

ಸ ತೀರಭೂಮೌ ವಿಹಿತೋಪಕಾರ್ಯಾಮಾನಾಯಿಭಿಸ್ತಾಮಪಕೃಷ್ಟನಕ್ರಾಂ .

ವಿಗಾಹಿತುಂ ಶ್ರೀಮಹಿಮಾನುರೂಪಂ ಪ್ರಚಕ್ರಮೇ ಚಕ್ರಧರಪ್ರಭಾವಃ .. 16-55..
ಸಾ ತೀರಸೋಪಾನಪಥಾವತಾರಾದನ್ಯೋನ್ಯಕೇಯೂರವಿಘಟ್ಟಿನೀಭಿಃ .
ಸನೂಪುರಕ್ಷೋಭಪದಾಭಿರಾಸೀದುದ್ವಿಗ್ನಹಂಸಾ ಸರಿದಂಗನಾಭಿಃ .. 16-56..
ಪರಸ್ಪರಾಭ್ಯುಕ್ಷಣತತ್ಪರಾಣಾಂ ತಾಸಾಂ ನೃಪೋ ಮಜ್ಜನರಾಗದರ್ಶೀ .

ನೌಸಂಶ್ರಯಃ ಪಾರ್ಶ್ವಗತಾಂ ಕಿರಾತೀಮುಪಾತ್ತಾಬಾಲವ್ಯಜನಾಂ ಬಭಾಷೇ .. 16-57..
ಪಶ್ಯಾವರೋಧೈಃ ಶತಶೋ ಮದೀಯೈರ್ವಿಗಾಹ್ಯಮಾನೋ ಗಲಿತಾಂಗರಾಗೈಃ .
ಸಂಧ್ಯೋದಯಃ ಸಾಭ್ರ ಇವೇಷ ವರ್ಣಂ ಪುಷ್ಯತ್ಯನೇಕಂ ಸರಯೂಪ್ರವಾಹಃ .. 16-
58..

ವಿಲುಪ್ತಮಂತಃಪುರಸುಂದರೀಣಾಂ ಯದಂಜನಂ ನೌಲುಲಿತಾಭಿರದ್ಭಿಃ .
ತದ್ಬಧ್ನತೀಭಿರ್ಮದರಾಗಶೋಭಾಂ ವಿಲೋಚನೇಷು ಪ್ರತಿಮುಕ್ತಮಾಸಾಂ .. 16-59..

ಏತಾ ಗುರುಶ್ರೋಣಿಪಯೋಧರತ್ವಾದಾತ್ಮಾನಮುದ್ವೋಢುಮಶಕ್ನುವತ್ಯಃ .
ಗಾಢಾಂಗದೈರ್ಬಾಹುಭಿರಪ್ಸು ಬಾಲಾಃ ಕ್ಲೇಶೋತ್ತರಂ ರಾಗವಶಾತ್ಪ್ಲವಂತೇ .. 16-60..

ಅಮೀ ಶಿರೀಷಪ್ರಸವಾವತಂಸಾಃ ಪ್ರಭ್ರಂಶಿನೋ ವಾರಿವಿಹಾರಿಣೀನಾಂ .

ಪಾರಿಪ್ಲವಾಃ ಸ್ರೋತಸಿ ನಿಮ್ನಗಾಯಾಃ ಶೈವಾಲಲೋಲಾಂಶ್ಛಲಯಂತಿಮೀನಾನ್ ..

16-61..

ಆಸಾಂ ಜಲಾಸ್ಫಾಲನತತ್ಪರಾಣಾಂ ಮುಕ್ತಾಫಲಸ್ಪರ್ಧಿಷು ಶೀಕರೇಷು .

ಪಯೋಧರೋತ್ಸರ್ಪಿಷು ಶೀರ್ಯಮಾಣಃ ಸಂಲಕ್ಷ್ಯತೇ ನ ಚ್ಛಿದುರೋಽಪಿ ಹಾರಃ ..
16-62..

ಆವರ್ತಶೋಭಾ ನತನಾಭಿಕಾಂತೇರ್ಭಂಗೋ ಭ್ರುವಾಂ ದ್ವಂದ್ವಚರಾಃ ಸ್ತನಾನಾಂ .

ಜಾತಾನಿ ರೂಪಾವಯವೋಪಮಾನಾನ್ಯದೂರವರ್ತೀನಿ ವಿಲಾಸಿನೀನಾಂ .. 16-63..

ತೀರಸ್ಥಲೀಬರ್ಹಿಭಿರುತ್ಕಲಾಪೈಃ ಪ್ರಸ್ನಿಗ್ಧಕೇಕೈರಭಿನಂದ್ಯಮಾನಂ .

ಶ್ರೋತ್ರೇಷು ಸಂಮೂರ್ಚ್ಛತಿ ರಕ್ತಮಾಸಾಂ ಗೀತಾನುಗಂ ವಾರಿಮೃದಂಗವಾದ್ಯಂ ..

16-64..

ಸಂದಷ್ಟವಸ್ತ್ರೇಷ್ವಬಲಾನಿತಂಬೇಷ್ವಿಂದುಪ್ರಕಾಶಾಂತರಿತೋಡುತುಲ್ಯಾಃ .
ಅಮೀ ಜಲಾಪೂರಿತಸೂತ್ರಮಾರ್ಗಾ ಮೌನಂ ಭಜಂತೇ ರಶನಾಕಲಾಪಾಃ .. 16-65..

ಏತಾಃ ಕರೋತ್ಪೀಡಿತವಾರಿಧಾರಾ ದರ್ಪಾತ್ಸಖೀಭಿರ್ವದನೇಷು ಸಿಕ್ತಾಃ .
ವಕ್ರೇತರಾಗ್ರೈರಲಕೈಸ್ತರುಣ್ಯಶ್ಚೂರ್ಣಾರುಣಾನ್ವಾರಿಲವಾನ್ವಮಂತಿ .. 16-66..

ಉದ್ಬಂಧಕೇಶಚ್ಯುತಪತ್ರಲೇಖೋ ವಿಶ್ಲೇಷಿಮುಕ್ತಾಫಲಪತ್ರವೇಷ್ಟಃ .
ಮನೋಜ್ಞ ಏವ ಪ್ರಮದಾಮುಖಾನಾಮಂಭೋವಿಹಾರಾಕುಲಿತೋಽಪಿ ವೇಷಃ ..

16-67..

ಸ ನೌವಿಮಾನಾದವತೀರ್ಯ ರೇಮೇ ವಿಲೋಲಹಾರಃ ಸಹ ತಾಭಿರಪ್ಸು .
ಸ್ಕಂಧಾವಲಗ್ನೋದ್ಧೃತಪದ್ಮಿನೀಕಃ ಕರೇಣುಭಿರ್ವನ್ಯ ಇವ ದ್ವಿಪೇಂದ್ರಃ .. 16-68..
ತತೋ ನೃಪೇಣಾನುಗತಾಃ ಸ್ತ್ರಿಯಸ್ತಾ ಭ್ರಾಜಿಷ್ಣುನಾ ಸಾತಿಶಯಂ ವಿರೇಜುಃ .
ಪ್ರಾಗೇವಮುಕ್ತಾ ನಯನಾಭಿರಾಮಾಃ ಪ್ರಾಪ್ಯೇಂದ್ರನೀಲಂ ಕಿಮುತೋನ್ಮಯೂಖಂ
.. 16-69..

ವರ್ಣೋದಕೈಃ ಕಾಂಚನಶೃಂಗಮುಕ್ತೈಸ್ತಮಾಯತಾಕ್ಷ್ಯಃ ಪ್ರಣಯಾದಸಿಂಚನ್ .

ತಥಾಗತಃ ಸೋಽತಿತರಾಂ ಬಭಾಸೇ ಸಧಾತುನಿಷ್ಯಂದ ಇವಾದ್ರಿರಾಜಃ .. 16-70..
ತೇನಾವರೋಧಪ್ರಮದಾಸಖೇನ ವಿಗಾಹಮಾನೇನ ಸರಿದ್ವರಾಂ ತಾಂ .

ಆಕಾಶಗಂಗಾರತಿರಪ್ಸರೋಭಿರ್ವೃತೋ ಮರುತ್ವಾನನುಯಾತಲೀಲಃ .. 16-71..
ಯತ್ಕುಂಭಯೋನೇರಧಿಗಮ್ಯ ರಾಮಃ ಕುಶಾಯ ರಾಜ್ಯೇನ ಸಮಂ ದಿದೇಶ .

ತದಸ್ಯ ಜೈತ್ರಾಭರಣಂ ವಿಹರ್ತುರಜ್ಞಾತಪಾತಂ ಸಲಿಲೇ ಮಮಜ್ಜ .. 16-72..
ಸ್ನಾತ್ವಾ ಯಥಾಕಾಮಮಸೌ ಸದಾರಸ್ತೀರೋಪಕಾರ್ಯಾಂ ಗತಮಾತ್ರ ಏವ .

ದಿವ್ಯೇನ ಶೂನ್ಯಂ ವಲಯೇನ ಬಾಹುಮಪೋಢನೇಪಥ್ಯವಿಧಿರ್ದದರ್ಶ .. 16-73..

ಜಯಶ್ರಿಯಃ ಸಂವನನಂಯತಸ್ತದಾಮುಕ್ತಪೂರ್ವಂ ಗುರುಣಾ ಚಯಸ್ಮಾತ್ .

ಸೇಹೇಽಸ್ಯ ನ ಭ್ರಂಶಮತೋ ನ ಲೋಭಾತ್ಸ ತುಲ್ಯಪುಷ್ಪಾಭರಣೋ ಹಿ ಧೀರಃ .. 16-
74..

ತತಃ ಸಮಾಜ್ಞಾಪಯದಾಶು ಸರ್ವಾನಾನಾಯಿನಸ್ತದ್ವಿಚಯೇ ನದೀಷ್ಣಾನ್ .

ವಂಧ್ಯಶ್ರಮಾಸ್ತೇ ಸರಯೂಂ ವಿಗಾಹ್ಯ ತಮೂಚುರಮ್ಲಾನಮುಖಪ್ರಸಾದಾಃ .. 16-

75..

ಕೃತಃ ಪ್ರಯತ್ನೋ ನ ಚ ದೇವ ಲಬ್ಧಂ ಮಗ್ನಂ ಪಯಸ್ಯಾಭರಣೋತ್ತಮಂ ತೇ .

ನಾಗೇನ ಲೌಲ್ಯಾತ್ಕುಮುದೇನ ನೂನಮುಪಾತ್ತಮಂತರ್ಹ್ರದವಾಸಿನಾ ತತ್ .. 16-76..

ತತಃ ಸ ಕೃತ್ವಾ ಧನುರಾತತಜ್ಯಂ ಧನುರ್ಧರಃ ಕೋಪವಿಲೋಹಿತಾಕ್ಷಃ .
ಗಾರುತ್ಮತಂ ತೀರಗತಸ್ತರಸ್ವೀ ಭುಜಂಗನಾಶಾಯ ಸಮಾದದೇಽಸ್ತ್ರಂ .. 16-77..

ತಸ್ಮಿನ್ಹ್ರದಃ ಸಂಹಿತಮಾತ್ರ ಏವ ಕ್ಷೋಭಾತ್ಸಮಾವಿದ್ಧತರಂಗಹಸ್ತಃ .
ರೋಧಾಂಸಿ ನಿಘ್ನನ್ನವಪಾತಮಗ್ನಃ ಕರೀವ ವನ್ಯಃ ಪರುಷಂ ರರಾಸ .. 16-78..

ತಸ್ಮಾತ್ಸಮುದ್ರಾದಿವ ಮಥ್ಯಮಾನಾದುದ್ವೃತ್ತನಕ್ರಾತ್ಸಹಸೋನ್ಮಮಜ್ಜ .

ಲಕ್ಷ್ಮ್ಯೇವ ಸಾರ್ಧಂ ಸುರರಾಜವೃಕ್ಷಃ ಕನ್ಯಾಂ ಪುರಸ್ಕೃತ್ಯ ಭುಜಂಗರಾಜಃ .. 16-79..
ವಿಭೂಷಣಪ್ರತ್ಯುಪಹಾರಹಸ್ತಮುಪಸ್ಥಿತಂ ವೀಕ್ಷ್ಯ ವಿಶಾಂಪತಿಸ್ತಂ .

ಸೌಪರ್ಣಮಸ್ತ್ರಂ ಪ್ರತಿಸಂಜಹಾರ ಪ್ರಹ್ರೇಷ್ವನಿರ್ಬಂಧರುಷೋ ಹಿ ಸಂತಃ .. 16-80..
ತ್ರೈಲೋಕ್ಯನಾಥಪ್ರಭವಂ ಪ್ರಭಾವಾತ್ಕುಶಂ ದ್ವಿಷಾಮಂಕುಶಮಸ್ತ್ರವಿದ್ವಾನ್ .

ಮಾನೋನ್ನತೇನಾಪ್ಯಭಿವಂದ್ಯ ಮೂರ್ಧ್ನಾ ಮೂರ್ಧಾಭಿಷಿಕ್ತಂ ಕುಮುದೋ
ಬಭಾಷೇ .. 16-81..

ಅವೈಮಿ ಕಾರ್ಯಾಂತರಮಾನುಷಸ್ಯ ವಿಷ್ಣೋಃ ಸುತಾಖ್ಯಾಮಪರಾಂ ತನುಂ ತ್ವಾಂ .

ಸೋಽಹಂ ಕಥಂ ನಾಮ ತವಾಚರೇಯಮಾರಾಧನೀಯಸ್ಯ ಧೃತೇರ್ವಿಘಾತಂ .. 16-

82..

ಕರಾಭಿಘಾತೋತ್ಥಿತಕಂದುಕೇಯಮಾಲೋಕ್ಯ ಬಾಲಾತಿಕುತೂಹಲೇನ .

ಹ್ರದಾತ್ಪತಜ್ಜ್ಯೋತಿರಿವಾಂತರಿಕ್ಷಾದಾದತ್ತ ಜೈತ್ರಾಭರಣಂ ತ್ವದೀಯಂ .. 16-83..

ತದೇತದಾಜಾನುವಿಲಂಬಿನಾ ತೇ ಜ್ಯಾಘಾತರೇಖಾಕಿಣಲಾಂಛನೇನ .

ಭುಜೇನ ರಕ್ಷಾಪರಿಘೇಣ ಭೂಮೇರುಪೈತುಯೋಗಂ ಪುನರಂಸಲೇನ .. 16-84..

ಇಮಾಂ ಸ್ವಸಾರಂ ಚ ಯವೀಯಸೀಂ ಮೇ ಕುಮುದ್ವತೀಂ ನಾರ್ಹಸಿ
ನಾನುಮಂತುಂ .

ಆತ್ಮಾಪರಾಧಂ ನುದತೀಂ ಚಿರಾಯ ಶುಶ್ರೂಷಯಾ ಪಾರ್ಥಿವ ಪಾದಯೋಸ್ತೇ .. 16-
85..

ಇತ್ಯೂಚಿವಾನುಪಹೃತಾಭರಣಃ ಕ್ಷಿತೀಶಂ
ಶ್ಲಾಘ್ಯೂ ಭವಾನ್ಸ್ವಜನ ಇತ್ಯನುಭಾಷಿತಾರಂ .

ಸಂಯೋಜಯಾಂ ವಿಧಿವದಾಸ ಸಮೇತಬಂಧುಃ
ಕನ್ಯಾಮಯೇನ ಕುಮುದಃ ಕುಲಭೂಷಣೇನ .. 16-86..

ತಸ್ಯಾಃ ಸ್ಪೃಷ್ಟೇ ಮನುಜಪತಿನಾ ಸಾಹಚರ್ಯಾಯ ಹಸ್ತೇ
ಮಾಂಗಲ್ಯೋರ್ಣಾವಲಯಿನಿ ಪುರಃ ಪಾವಕಸ್ಯೋಚ್ಛಿಖಸ್ಯ .
ದಿವ್ಯಸ್ತೂರ್ಯಧ್ವನಿರುದಚರದ್ವ್ಯಶ್ನುವಾನೋ ದಿಗಂತಾ -

ನ್ಗಂಧೋದಗ್ರಂ ತದನು ವವೃಷುಃ ಪುಷ್ಪಮಾಶ್ಚರ್ಯಮೇಘಾಃ .. 16-87..
ಇತ್ಥಂ ನಾಗಸ್ತ್ರಿಭುವನಗುರೋರೌರಸಂ ಮೈಥಿಲೇಯಂ
ಲಬ್ಧ್ವಾ ಬಂಧುಂ ತಮಪಿ ಚ ಕುಶಃ ಪಂಚಮಂ ತಕ್ಷಕಸ್ಯ .
ಏಕಃ ಶಂಕಾಂ ಪಿತೃವಧರಿಪೋರತ್ಯಜದ್ವೈನತೇಯಾ -

ಚ್ಛಾಂತವ್ಯಾಲಾಮವನಿಮಪರಃ ಪೌರಕಾಂತಃ ಶಶಾಸ .. 16-88..

ಇತಿ ಶ್ರೀರಘುವಂಶೇ ಮಹಾಕಾವ್ಯೇ ಕವಿಶ್ರೀಕಾಲಿದಾಸಕೃತೌ
ಕುಮುದ್ವತೀಪರಿಣಯೋ ನಾಮ ಷೋಡಶಃ ಸರ್ಗಃ ..

